
soeka; sedeng Tjhio Goan Beng jang mengikoetin di sabelah blakangnja Tjeng Sian, napasnja menge-menge dan sakoedjoer badannja mandi kringet.

Achirnja Boe Beng Hiap Kek berlompat naek ka atas tembok kota, dimana ia menoenggoe sampe Tjeng Sian Hweeshio dateng inenjoesoel. Tida antara lama kamoedian keliatan itoe kapala goendoei soeda sampe, tapi kembali ia bersangsi boeat mengedjer ka atas itoe tembok kota; lebih doeloe ia berpaling ka blakang boeat meliat pada iapoenja kawan, jang ternjata katinggalan djaoeh sekali, dan lama djoega baroe ia itoe bisa sampe ka sitoe dengen napas seperti kerbo maoe digorok dan djidat berketel-ketel keringet.

„Akoe tida sanggoep mengedjer lebih djaoeh toako,” kata ia, „sebab akoe poenja napas soeda abis.” 

Tjeng Sian taoe bahoea Tjhio Goan Beng jang ilmoe silatnja sanget rendah di antara iaorang berlima, baroesan soeda abisken seantero tenaganja boeat mengikoetin, hingga sekarang ia djadi keabisan napas, sebab ia sendiri poen rasanja sanget tjape, kerna baroesan ia soeda kaloearken seantero iapoenja ilmoe kapandean berdjalan malem, tapi toch ternjata Boe Beng Hiap Kek tida bisa dapet disoesoel barang sadjengkal. Tjeng Sian djadi samingkin bingoeng, kerna kaloe ia moesti mengedjer teroes pada Boe Beng Hiap Kek tentoe ia moesti menjoesoel sendirian sadja.

„Hahaha! kaoe merandek, kalde goendoel, apa kaoe merasa djeri?” kadengeran itoe tetamoe malem berkata dari atas tembok kota. „Mari berlompat naek ka sini, kita boleh maen-maen sedikit, dan nanti akoe kasi kaoe berkenalan sama akoe poenja kepelan dan tendangan jang keras.”

